
Ucapan Penangguhan Oleh Ahli majlis Encik Rohaizat bin Hamid
Di Mesyuarat Biasa Majlis Bilangan 01 Tahun 2024 Pada 22 Januari 2024

Assalamualaikum, Salam Sejahtera, Selamat Pagi, Salam Madani, Salam Perpaduan dan
Salam MBPP saya ucapkan kepada Yang Berbahagia Dato' Ir. Rajendran a/l P. Anthony,
Datuk Bandar, Majlis Bandaraya Pulau Pinang,

Yang Berusaha Sr. Cheong Chee Hong,
Setiausaha Bandaraya, Majlis Bandaraya Pulau Pinang,

Ketua-ketua Whip,
Ahli maijlis-ahli majlis,
Ketua-ketua Jabatan,
Rakan-rakan media,

Tuan-tuan dan Puan-puan yang saya hormati sekalian.

Yang Berbahagia Datuk Bandar,

Bagi pembukaan tahun baharu ini, dengan semangat dan strategi memantapkan lagi
pengurusan perkhidmatan Maijlis kepada rakyat, saya ada dua tajuk/usul yang akan saya
bentangkan pada hari ini. Usul yang pertama adalah mengaktifkan semula penubuhan
Skuad/Pasukan Anti-Litter. Untuk makluman semua, dua tajuk ini saya telah mendapat
maklumat dan informasi melalui kaji selidik, pemantauan, lawatan tapak, pemerhatian serta
mendapat maklum balas daripada Ketua Jabatan dan kakitangan semasa di lapangan
sepanjang tempoh saya berkhidmat menjadi Ahli Majlis.

Yang Berbahagia Datuk Bandar,

Sedikit latar belakang saya kongsikan di sini iaitu pada tahun 2013, pengurusan Majlis telah
menubuhkan Pasukan Anti-Litter dengan gabungan tiga jabatan iaitu Jabatan Perkhidmatan
Perbandaran, Jabatan Penguatkuasaan dan Jabatan Pelesenan. Gabungan pasukan ini
telah beroperasi dengan jayanya dalam operasi Anti-Litter yang menumpukan kawasan
tumpuan pelancong dan Ops Payung yang menumpukan di kawasan pusat bandar. Namun,
misi tersebut hanya bertahan selama hampir dua tahun sahaja.

Cadangan mengaktifkan Penubuhan Pasukan Anti-Litter kali ini haruslah melibatkan empat
jabatan utama iaitu Jabatan Perkhidmatan Perbandaran, Jabatan Penguatkuasaan, Jabatan
Pelesenan dan Jabatan Kesihatan Persekitaran. Pemilihan kakitangan yang komited,
berpengalaman dan faham perundangan akan dapat mencapai sasaran yang dikehendaki.
Lokasi hot spots dan kawasan pelancongan merupakan tumpuan atau fokus utama pasukan
ini. Walaupun kerja keras pegawai dan kakitangan Jabatan Perkhidmatan Perbandaran
dalam menguruskan sektor pembersihan mengikut pelan perancangan dan penjadualan
namun kerja-kerja pemantauan dan tindakan penguatkuasaan masih perlu dengan segera,
bersepadu dan bersama.



Selain itu, keperluan untuk memasang papan tanda memaklumkan tentang kepentingan
menjaga kebersihan dan tindakan yang akan dikenakan sekiranya kesalahan dilakukan
perlu diletakkan di lokasi yang strategik dalam usaha menunjukkan bahawa pihak Majlis
amat serius dalam menjaga kebersihan.

Yang Berbahagia Datuk Bandar,

Pembangunan pesat kian berkembang di negeri kita. Pembukaan lokasi-lokasi baharu yang
cantik untuk dilawati pelancong bernilai tinggi kosnya. Jika tiada langkah-langkah kawalan
dan tindakan penguatkuasaan pastinya lokasi-lokasi pusat tarikan pelancong akan dicemari
dan dikotori. Oleh itu, sebelum rakyat menunding jari dan mempersoalkan kredibiliti kita
sebagai Kerajaan Tempatan, sebaiknya kita perlu melangkah ke hadapan dalam
membendung perkara ini daripada berlaku. Bak kata pepatah Cina, “Seumpama Mengayuh
Perahu Menentang Aliran, Jika Tidak Bergerak Depan Maka Kita Akan Berundur". Ini
adalah usul pertama saya.

Usul yang kedua adalah melesenkan operasi tong multi lift (ML)/Roll On Roll Off (RORO)
kepada pengusaha dan syarikat.

Yang Berbahagia Datuk Bandar,

Melesenkan operasi tong ML/RORO kepada pengusaha ataupun syarikat kita akan dapat
melihat keberkesanan kawalan dan pemantauan penggunaan tong ML/RORO ini dalam
menjalankan operasi pengumpulan sisa-sisa pembuangan sampah dan sisa-sisa binaan.

Pada pandangan saya perlu wujudnya satu sistem bagi mengawal dan memantau aktiviti ini.
Penambahbaikan perlu dilaksanakan agar setiap pengusaha dan syarikat tong ML/RORO ini
wajib berdaftar dengan terteranya nombor pendaftaran yang dikeluarkan oleh Maijlis.
Melalui sistem atau kaedah yang efektif ini akan dapat memudahkan pihak Majlis membuat
carian sekiranya terdapat aduan, berlakunya kesalahan, kemalangan atau sesuatu di luar
jangka yang melibatkan operasi atau aktiviti penggunaan tong ML/RORO ini.

Dengan pengurusan yang lebih sistematik ini, sudah pasti kegiatan pembuangan sampah
secara haram akan dapat ditangani dengan berkesan.

Umum pernah melihat, tong-tong ML/RORO ini diletakkan di merata-rata tempat seperti
berikut :

Di dalam petak tempat letak kereta
Tepi jalan dan simpang jalan

Di atas siarkaki

Laluan basikal

Padang dan kawasan lapang

Ini di antara permasalahan yang timbul apabila tong-tong ini beroperasi di tempat yang tidak
sepatutnya yang menyebabkan aduan-aduan mengenainya sering diajukan kepada Majlis.
Terdapat juga pemilik tong ML/RORO ini yang menjadikan kawasan awam dijadikan tempat
menyimpan secara tetap sehingga mengganggu keselamatan dan ketenteraman penduduk
setempat.



Yang Berbahagia Datuk Bandar,

Sebelum saya mengakhiri ucapan saya, sudah pasti perlu ada jalan penyelesaian yang
profesional selepas sesuatu tindakan diambil. Cadangan saya, menerusi teknologi dan
sistem digital yang digunapakai jabatan kini seperti mesin handheld, telah banyak
membantu mengeluarkan Notis Tentang Kesalahan (NTK) kepada pesalah dengan cepat
dan keperluan mengemaskini sistem perundangan terhadap aplikasi tersebut juga perlu
dilakukan dari semasa ke semasa.

Harapan saya agar cadangan atau usul ini dapat dipertimbangkan oleh Yang Berbahagia
Datuk Bandar sekaligus dapat merealisasikan misi dan visi Kerajaan Tempatan.

Di sini, saya ingin mengucapkan ribuan terima kasih kepada Yang Berbahagia Datuk Bandar,
tuan-tuan dan puan-puan serta hadirin sekalian. lzinkan saya akhiri ucapan penangguhan
saya pada hari ini dengan serangkap pantun yang berbunyi:

Kalau menyalin dengan sempurna,

Suratnya bersih halamannya terang,
Kalau memimpin dengan bijaksana,
Rakyatnya kasih Tuhan pun sayang.

Sekian ucapan penangguhan saya, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS OLEH ENCIK ROHAIZAT
BIN HAMID DI MESYUARAT BIASA MAJLIS BILANGAN 01 TAHUN 2024 YANG
DIADAKAN PADA 22 JANUARI 2024

Saya ingin mengucapkan terima kasih kepada Ahli majlis, Encik Rohaizat bin Hamid di atas
pandangan dan pemerhatian yang telah dibangkitkan di dalam ucapan penangguhan beliau.
Justeru, sukacita disampaikan ulasan kepada perkara yang disentuh oleh beliau seperti
berikut:-

MBPP kini sedang dalam usaha bagi memperkasakan Sektor Hijau (Greener) dan
Kebersihan (Cleaner) sejajar dengan Visi Penang 2030. Antara kempen kesedaran Anti-
Litter yang dilaksanakan oleh MBPP adalah melalui kaedah pencegahan penyakit bawaan
vektor dan berpandukan pada Garis Panduan yang ditetapkan oleh Kementerian
Perumahan dan Kerajaan Tempatan seperti di bawah:-

e Aktiviti Cari dan Musnah (Search and Destroy), mencari dan menghapuskan tempat
/ bekas yang berpotensi menjadi punca pembiakan nyamuk Aedes.

e Promosi kesihatan persekitaran "Luangkan 10 Minit Cari Dan Musnahkan Tempat-
Tempat Pembiakan Nyamuk Aedes" bertujuan untuk mendidik anggota masyarakat
bahawa air yang bertakungan pada bekas terbiar berpotensi menjadi tempat
pembiakan jejentik.

e Mengeluarkan risalah kepada orang awam tentang larangan pemberian makanan
kepada burung liar yang memberi kesan negatif terhadap persekitaran dianggap
sebagai littering di samping operasi bersepadu yang dijalankan bagi menangani
masalah tersebut.

e Penganjuran Kempen Kesedaran Haiwan Kesayangan dan Pelesenan Anjing bagi
mendidik orang awam khususnya kepada pemilik haiwan kesayangan (responsible pet
ownership) agar mereka dapat memungut sisa buangan haiwan peliharaan mereka
yang dihasilkan di luar rumah dan melupuskannya dengan cara yang betul dan rapi.

Di samping itu, MBPP bersedia untuk mengaktifkan kembali skuad/pasukan anti-litter yang
melibatkan Jabatan Perkhidmatan Perbandaran, Jabatan Penguatkuasaan, Jabatan
Pelesenan dan Jabatan Kesihatan Persekitaran bagi melaksanakan tindakan/operasi anti-
litter di kawasan-kawasan tumpuan awam, komersial dan bandaraya. Sehubungan itu,
Mesyuarat Squad Anti-Litter pada 22/02/2024 telah bersetuju menetapkan operasi secara
bersepadu yang akan dilaksanakan berkuatkuasa mulai 1.3.2024 seperti berikut:-

o Operasi anti-litter di kawasan tumpuan pelancong pada setiap hari Jumaat, Sabtu dan
Ahad.

o Operasi anti-litter (ops payung) di kawasan bandaraya pada setiap hari Selasa.

MBPP turut mengambil perhatian berhubung cadangan bagi melesenkan operasi tong muiti
lift (ML) / Roll On Roll Off (RORQO) kepada pengusaha/syarikat dan satu kajian mengenai
dasar pemberian lesen ini akan dibuat serta diteliti oleh jabatan-jabatan terlibat sebelum
pelaksanaannya di peringkat MBPP.

Sekian, terima kasih.

(Sr CHEQNG CHEE HONG)
SETIAUGAHA BANDARAYA
MAJLIS BANDARAYA PULAU PINANG

BERTARIKH : 23 FEBRUARI 2024

Ucapan Penangguhan Oleh Ahli majlis Cik Tan Soo Siang
Di Mesyuarat Biasa Maijlis Bilangan 02 Tahun 2024 Pada 27 Februari 2024

Selamat Pagi dan Salam Madani kepada semua.

Pembangunan bandar yang mampan (sustainable urban development) membawa banyak
faedah kepada komuniti kita. la membantu mengurangkan kesan negatif kepada alam
sekitar, memperbaiki kualiti hidup penduduk dan menggalakkan pertumbuhan ekonomi yang
mampan.

Tuan-tuan dan puan-puan,

Pembangunan yang tidak mampan akan mendatangkan risiko sosial dan ekonomi kepada
pihak pentadbiran tempatan. Sebagai contoh, pembinaan saliran di kawasan bandar yang
tidak mengambil kira peningkatan penerimaan hujan esktrem di kawasan tersebut akan
meningkatkan risiko berlakunya banjir kilat. Ini bukan sekadar menyebabkan kemalangan
jiwa dan peningkatan risiko penyakit berjangkit, malahan Pihak Berkuasa Tempatan juga
akan berdepan kerugian untuk membayar ganti rugi, membersihkan kawasan terjejas dan
menggantikan kerosakan infrastruktur sedia ada.

Sebagai contoh, perbandingan bajet MBPP atas kos penyelenggaraan untuk tahun 2023
dan 2024 menunjukkan kenaikan setiap tahun.

Apabila kita merancang bandar yang mampan, kita berusaha untuk mencapai
keseimbangan yang baik antara pertumbuhan ekonomi, kelestarian alam sekitar, dan
kesejahteraan sosial (sustainable development). Menyeimbangkan pertumbuhan ekonomi
dan pembangunan yang lestari bukanlah satu perkara yang mudah. Namun yang demikian,
perancangan yang mampan dapat memberikan peluang kepada masyarakat untuk
mempunyai kehidupan yang lebih selesa dan memastikan generasi masa hadapan dapat
menikmati kehidupan yang lebih berkualiti yang mana akan menyumbang kepada
pertumbuhan ekonomi. Sekiranya kestabilan ini dapat dicapai, sesebuah bandar akan dapat
menikmati manfaat jangka panjang dan akan turut dikenali sebagai bandar lestari yang juga
mencapai objektif kita:

(i) Merancang dan  melaksanakan pembangunan yang seimbang dan
memelihara alam sekitar yang berkualiti.

(ii) Merancang dan menyediakan kemudahan infrastruktur dan awam yang berkualiti,
perkhidmatan masyarakat yang 'vibrant' dan persekitaran yang bersih dan indah.

Tuan-tuan dan puan-puan,

Salah satu aspek penting ialah pengurusan sisa pepejal yang efektif. Ini termasuklah
menggalakkan pengurangan sampah, kitar semula dan pemulihan (reuse & recovery).
Kerajaan Pulau Pinang telah melancarkan Dasar Pengasingan Sisa Pepejal sejak tahun
2016 dan pelbagai kempen pendidikan dan kesedaran telah dijalankan bagi mengalakkan
orang ramai mengamalkan pengasingan sisa di punca penjanaan sampah. Dengan
mengamalkan amalan ini, kita dapat mengurangkan jumlah sisa pepejal yang dihantar ke
tapak pembuangan sampah iaitu Pulau Burung, menjimatkan sumber alam dan
mengurangkan pencemaran alam sekitar.



Semua pihak mempunyai peranan penting dalam pengurusan sisa pepejal terutamanya
Dasar Pengasingan Sisa Pepejal. Daripada penduduk biasa sehingga kepada pemimpin
kerajaan, setiap orang perlu sedar akan tanggungjawab mereka dalam memastikan
pengurusan sisa pepejal yang lebih teratur. Salah satu KPI kita adalah memperkukuhkan
lagi pelaksanaan dasar tersebut.

Datuk Bandar,

Di samping itu, bagi meningkatkan kadar kitar semula di Pulau Pinang, pemantauan dan
memastikan kestabilan kualiti bahan yang dikitar semula dapat memastikan harga pasaran
yang stabil. Ini secara tidak langsung akan mewujudkan peluang ekonomi dan pasaran bagi
penjualan barang boleh dikitar semula. Ekonomi hijau dapat distabilkan dan turut
menyumbang dalam mengurangkan beban pengurusan sisa pepejal di peringkat
perbandaran.

Dalam konteks ini, kepakaran tempatan perlulah dimanfaatkan dalam membangunkan
agenda tempatan. Penubuhan 'strategic partnership' antara MBPP dan agensi menjadi amat
penting untuk meneruskan momentum ini.

Datuk Bandar, Ahli majlis-Ahli majlis, Tuan Setiausaha Bandaraya, Ketua Jabatan dan juga
para media,

Oleh itu, adalah dicadangkan bahawa MBPP bekerjasama dengan agensi-agensi negeri lain
yang berkaitan dengan pengurusan alam sekitar dan sisa pepejal sebagai contoh Penang
Green Council yang merupakan salah sebuah agensi Kerajaan Negeri yang aktif dan
mempunyai pengetahuan dan berpengalaman dalam isu-isu kemampanan. Selain dari
pengetahuan dalam bidang berkaitan, Penang Green Council juga dapat memahami
kepentingan dan isu-isu setempat memandangkan ianya merupakan agensi tempatan dan
telah menjalankan pelbagai kajian, aktiviti dan jaringan komuniti dengan pelbagai peringkat
masyarakat dari pelbagai latar belakang di Pulau Pinang.

Sekian.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
CIK TAN SOO SIANG
DI MESYUARAT BIASA MAJLIS BILANGAN 02 TAHUN 2024
YANG DIADAKAN PADA 27 FEBRUARI 2024

Saya ingin mengucapkan terima kasih kepada Ahli majlis, Cik Tan Soo Siang di atas
pandangan dan pemerhatian yang telah dibangkitkan di dalam ucapan penangguhan
beliau. Justeru, sukacita disampaikan ulasan kepada perkara yang disentuh oleh
beliau seperti berikut:

Antara langkah-langkah awal yang dilaksanakan oleh MBPP bagi merancang dan
melaksanakan pembangunan seimbang dan memelihara alam sekitar yang berkualiti
adalah seperti berikut:

Mensyaratkan perkara-perkara seperti di bawah untuk dilihat secara teliti
selepas kelulusan Kebenaran Merancang diberikan:

a. Cadangan pembangunan ini hendaklah menggunakan ‘Renewable
Energy’ terutamanya mencapai penggunaan ‘Solar Energy’
sekurang-kurangnya 50% dan memperolehi sekurang-kurangnya
pengiktirafan Green Building Index (GBIl) pada tahap ‘Certified’
atau ‘Silver’ atau ‘Gold".

b. Mematuhi keperluan Sistem Pengumpulan Air Hujan (SPAH)
berdasarkan Seksyen 115 Undang-undang Kecil Bangunan
Seragam 1986.

c. Rekabentuk kemudahan laluan pejalan kaki dan kemudahan untuk
Orang Kurang Upaya (OKU) perlu mematuhi standard MS1184 &
Undang-undang Kecil Bangunan Seragam 1986 (Seksyen 34A).

d. Pemaju hendaklah menggunapakai produk-produk Peranti
Penjimatan Air (WSD) yang mematuhi standard dan spesifikasi
yang ditetapkan oleh Perbadanan Bekalan Air Pulau Pinang
(PBAPP) di dalam ‘PBAPP Specification for Water Efficient
Products’.

e. Pelaksanaan projek ini hendaklah memelihara kualiti alam sekitar
supaya matlamat pembangunan mampan boleh dicapai.

Selain itu, Unit Bandar Mampan (UBM) telah ditubuhkan bagi menyelaras
dan mengadakan program-program berkenaan pembangunan mampan
yang menjadikan beberapa matlamat dalam ‘Sustainable Development
Goals’ (SDG) oleh United Nation (UN) sebagai panduan utama. Antara
program yang sedang diusahakan oleh UBM adalah Program ‘Earth
Clean-Up Day’ & ‘Forest Planting’ yang dijadualkan pada bulan April
2024.

MBPP merupakan penyelaras bagi program Bandar Mesra Usia yang
memfokuskan untuk menjadikan Pulau Pinang sebagai bandar yang
sesuai untuk didiami oleh semua peringkat umur, khususnya warga emas.
MBPP sedang merangka pelbagai perkara yang diperlukan bagi
menjayakan konsep Bandar Mesra Usia ini.

Isu peningkatan sisa pepejal turut merupakan satu cabaran besar yang perlu
ditangani dengan segera, bukan sahaja di peringkat negeri, tetapi juga di peringkat
kebangsaan. Berdasarkan data pelupusan sisa MBPP pada tahun 2023, jumlah sisa
yang dihantar ke tapak pelupusan adalah sebanyak 718 tan sehari, meningkat
sebanyak 1% berbanding tahun sebelumnya iaitu 711 tan sehari. Walaupun
peningkatan ini mungkin tidak ketara, namun ia berkemungkinan akan menjadi satu
trend yang membimbangkan jika tidak dikawal dengan baik.

Usaha-usaha yang dijalankan oleh MBPP selama ini telah mula menunjukkan hasil
dengan mengimbangi peningkatan jumlah sisa pepejal ini. Walaupun terdapat
penambahan jumlah penduduk , pemulihan perniagaan dan ekonomi selepas
COVID, kenaikan sisa yang dilupuskan oleh Majlis telah dapat diseimbangkan
melalui peningkatan jumlah kadar kitar semula. Pada tahun 2023, kadar kitar semula
yang dicapai oleh MBPP adalah sebanyak 41.78% dan ini menunjukkan komitmen
MBPP dalam menjaga kelestarian alam sekitar secara berterusan.

Kejayaan ini tidak dapat dicapai tanpa kerjasama dan sokongan pelbagai pihak
terutama badan-badan bukan kerajaan (NGO) dan agensi-agensi yang telah lama
bekerjasama dengan MBPP dalam memberikan pendidikan kepada komuniti ke arah
kelestarian alam sekitar. Antara agensi dan NGO yang memberikan sokongan dan
kerjasama adalah Penang Green Council, Jabatan Pendidikan Negeri, Pertubuhan
Persatuan Pendidik Lestari Hijau (GREW), Pertubuhan Buddhist Tzu-Chi Malaysia
dan banyak lagi. Kerjasama ini telah memberikan hasil yang positif dalam
meningkatkan kesedaran dan penglibatan masyarakat dalam amalan kitar semula
dan pengurangan sisa pepejal.

Di samping itu, masyarakat juga perlu memainkan peranan yang penting bagi
menjayakan usaha ini melalui amalan kitar semula dan pengurangan sisa pepejal
dari kalangan setiap individu, keluarga dan komuniti. Kesedaran dan tindakan
proaktif daripada semua lapisan masyarakat adalah penting bagi menjamin kejayaan
dalam menangani cabaran peningkatan sisa pepejal ini.

Dengan kerjasama dan komitmen yang padu daripada semua pihak berkepentingan,
matlamat untuk menjadikan Pulau Pinang sebagai negeri bersih dan hijau akan
menjadi satu realiti. Ini bukan sahaja akan menjamin kepada kualiti hidup yang lebih
baik, malah akan turut menyumbang kepada kelestarian alam sekitar dan
menjadikan Pulau Pinang sebagai sebuah bandar yang mampan dan hijau untuk
generasi akan datang.

Sekian, terima kasih.

(Sr CHEONG CHEE HONG)
SETIAWSAHA BANDARAYA
MAJLIS BANDARAYA PULAU PINANG

BERTARIKH : \9  Mac 2024

Ucapan Penangguhan Oleh Ahli majlis Encik Chan Soon Aun
Di Mesyuarat Biasa Maijlis Bilangan 02 Tahun 2024 Pada 27 Februari 2024

Burung pekaka berwarna-warni,
Menjamu selera si anak Rahman,
Penang 2030 pembuka bicara ini,

Salam Malaysia Madani saya ucapkan.

Yang Berbahagia Datuk Bandar, Dato' Ir. Rajendran a/l P. Anthony,
Rakan-rakan Ahli majlis yang saya kasihi,

Tuan Setiausaha Bandaraya yang sentiasa mengukirkan senyuman,
Ketua-ketua Jabatan yang berdedikasi,

Pengamal-pengamal media yang hadir,

Tuan-tuan dan puan-puan yang saya muliakan.

Sebagaimana yang sedia kita maklum, projek pembesaran Lapangan Terbang
Antarabangsa Bayan Lepas Pulau Pinang akan dilaksanakan pada tahun ini dan apabila
lapangan terbang itu siap nanti akan menyaksikan peningkatan kapasiti penumpang
sebanyak sekali ganda iaitu daripada 6.5 juta orang penumpang setahun kepada 12 juta
orang penumpang setahun.

Pada masa yang sama, pelaburan langsung asing (foreign direct investment) [FDI] ke Pulau
Pinang pada tahun 2023 mencatatkan sebanyak RM44.9 bilion untuk pelbagai sektor
termasuk sektor pembuatan, perkhidmatan dan utama.

Kedua-dua senario ini sudah cukup menyaksikan Pulau Pinang mempunyai daya tarikan
kepada pelabur, pelancong dan pelajar asing. Lapangan Terbang Antarabangsa Bayan
Lepas Pulau Pinang merupakan pintu masuk kepada para tetamu negara manakala Jalan
Sultan Azlan Shah pula merupakan Jalan Protokol yang akan menjadi laluan utama kepada
mereka.

Namun, 'sayang seribu kali sayang', bulatan di depan Lapangan Terbang Antarabangsa
Bayan Lepas Pulau Pinang langsung tidak ada sebarang ikon yang melambangkan identiti
Pulau Pinang. Selepas bulatan itu, tanah lapang simpang susur ke Jalan Sultan Azlan Shah
pula kelihatan suram dan muram langsung tidak mencerminkan Pulau Pinang antara negeri
termaju di Malaysia.

Memang kita akui, tanah lapang itu adalah di bawah selenggaraan Jabatan Kerja Raya
Persekutuan manakala kerja-kerja pengindahan tanah lapang merupakan tugas hakiki
Jabatan Landskap, MBPP. Kerajaan Persekutuan dan Kerajaan Negeri yang tidak sehaluan
pada masa dahulu memungkinkan keadaan ini berlaku. Namun, masa berlalu musim
bertukar, Kerajaan Persekutuan dan Kerajaan Negeri kini telah sehati sejiwa, senada
seirama, tidur sebantal, mimpi yang sama seharusnya bekerjasama mengindahkan kawasan
itu dengan pemasangan lampu avatar untuk mewujudkan ‘wow faktor’ kepada setiap insan
yang menjejakkan kaki ke Pulau Mutiara kita ini.



Tuan-tuan dan Puan-puan,

Saya menyambut baik usaha dan inisiatif Jabatan Landskap MBPP yang sudah ada
rancangan untuk menanam pokok-pokok renek di pembahagi jalan sepanjang Jalan
Protokol dari Jejantas Batu Uban sehingga Hotel Eastin, di kiri kanan jalan dari interchange
Bayan Baru sehingga tempat letak kereta Uptown Queensbay dan di kiri kanan interchange
Bayan Baru ke Bulatan Bayan Baru.

Pengindahan dari Jabatan Landskap, MBPP ini tidak akan memberikan impak yang besar
jika gerai-gerai makanan yang tidak berlesen di sepanjang Jalan Protokol itu tidak ditangani
secara berhemah. Memang kita tidak berhasrat untuk "menabur pasir ke dalam periuk nasi"
pengusaha gerai di tepi jalan yang tidak berlesen. Namun, kehadiran mereka bukan sahaja
mencacatkan pemandangan tetapi juga mengotorkan kawasan persekitaran. Persoalan ini
harus ditangani dengan bijak umpama "menarik rambut di dalam tepung; rambut tidak putus,
tepung jangan berselerak". Oleh itu, satu mekanisme harus difikirkan untuk mengubah
landskap kawasan tersebut. Kita seharusnya 'think out of the box' daripada amalan biasa.
Adakah gerai-gerai yang berlainan saiz dan bentuk itu digantikan dengan kiosk-kiosk yang
lebih sistematik, cantik dan lebih menepati arus pemodenan.

Satu lagi 'flyover di sepanjang Jalan Protokol kita juga kelihatan muram. 'Flyover' kita ini
perlu dijalankan kerja-kerja pengindahan. Kawasan 'flyover itu jika dipasang dengan papan
tanda iklan elektronik bukan sahaja menceriakan lokasi tersebut tetapi juga menjana
pendapatan kepada MBPP. Pokok-pokok renek juga perlu ditanam di bawah 'flyover untuk
mendukung agenda Cleaner, Greener, Healthier & Safer Penang.

Rumusan ucapan saya ialah Jalan Protokol yang bermula dengan bulatan Lapangan
Terbang Antarabangsa Bayan Lepas Pulau Pinang, tanah lapang simpang susur ke Jalan
Sultan Azlan Shah perlu diperindahkan, kawasan di bawah 'flyover sepanjang Jalan
Protokol dan gerai-gerai di sepanjang Jalan Protokol perlu diberikan suntikan "nafas baharu"
agar nama Pulau Pinang "melantun ke langit menjadi bintang, jatuh ke laut menjadi mutiara".

Sekian. Pohon perhatian dan sokongan semua. Terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK CHAN SOON AUN
DI MESYUARAT BIASA MAJLIS BILANGAN 02 TAHUN 2024
YANG DIADAKAN PADA 27 FEBRUARI 2024

Saya ingin mengucapkan terima kasih kepada Ahli majlis, Encik Chan Soon Aun di
atas pandangan dan pemerhatian yang telah dibangkitkan di dalam ucapan
penangguhan beliau. Justeru, sukacita disampaikan ulasan kepada perkara yang
disentuh oleh beliau seperti berikut:

Bagi mendukung agenda Greener Kerajaan Negeri, MBPP akan melaksanakan
program penanaman pokok-pokok renek dan pengindahan di bawah jejambat
(flyover) serta di tanah lapang simpang susur Jalan Sultan Azlan Shah dengan
kerjasama daripada sektor swasta melalui inisiatif Program 4P atau dikenali sebagai
Partnerships (Public, Private, People, Professional). Sehubungan itu, MBPP telah
mengemukakan surat pelawaan bertarikh 27 Februari 2024 kepada Koperasi Tunas
Muda Sungai Ara dan SP Setia Berhad bagi pelaksanaan program ini.

Sesungguhnya, usaha untuk menjadikan Pulau Pinang sebagai sebuah negeri hijau
hendaklah dipikul secara bersama oleh pihak swasta, misalnya pemaju, pekilang
dan sektor korporat atau orang perseorangan dengan menaja pengindahan
kawasan-kawasan tertentu. Suasana kehijauan ini akan menjadi sebahagian hidup
masyarakat di negeri ini.

Berhubung dengan aktiviti penjaja di sepanjang jalan protokol di Jalan Sultan Azlan
Shah, terdapat seramai 32 penjaja bertagging di kawasan tersebut. Penjaja
berkenaan merupakan penjaja yang telah wujud dan menjalankan aktiviti perniagaan
sebelum tahun 2010. Bagi menjayakan usaha untuk menyusun semula penjaja-
penjaja di lokasi tersebut, gerak kerja yang akan dilaksanakan perlu melibatkan
kerjasama serta tindakan daripada Pejabat Daerah Dan Tanah memandangkan
kebanyakan gerai-gerai berstruktur terletak di atas tanah kerajaan. Di samping itu,
tindakan penguatkuasaan terhadap penjaja-penjaja baharu masih diteruskan
mengikut Prosedur Operasi Standard (SOP) sediada yang ditetapkan.

Berkenaan cadangan pemasangan papan iklan elektronik di kawasan ‘flyover’
sepanjang jalan protokol, dimaklumkan bahawa berdasarkan Garis Panduan
Perancangan Papan l|klan Luar Negeri Pulau Pinang, papan tanda iklan tidak
dibenarkan dipasang di jalan-jalan protokol.

Sekian, terima kasih.

(Sr CHEQNG CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH : \ij Mac 2024

JwpUpAm/pj/pl/plk/ppku/ptku




Ucapan Penangguhan Oleh Ahli majlis Encik Benji Ang Ming Quan
Di Mesyuarat Biasa Majlis Bilangan 03 Tahun 2024 Pada 22 Mac 2024

YBhg. Dato' Ir. Rajendran a/l P. Anthony
Datuk Bandar,

Rakan-rakan Ahli majlis yang saya hormati,

Sr Cheong Chee Hong
Setiausaha Bandaraya,

Ketua-ketua Jabatan,
Media, tuan-tuan dan puan-puan yang saya muliakan.

1. Dalam ucapan EXCO Kerajaan Tempatan dan Perancangan Bandar & Desa, YB
Jason H’ng Mooi Lye pada 19 Disember 2023, EXCO telah mengarahkan bahawa Majlis
Bandaraya Seberang Perai (MBSP) dan Majlis Bandaraya Pulau Pinang (MBPP) untuk
melaksanakan semula kempen pendidikan peringkat komuniti berhubung dengan Dasar
Pengasingan Sisa Di Punca sebelum melaksanakan langkah penguatkuasaan mulai Julai
2024. Kaedah pengendalian sisa yang terurus dan baik dapat mengurangkan beban
terhadap kos pengurusan sisa di pihak Majlis.

2. Dengan ini, sudah tiba masanya dasar ini dikuatkuasakan semula. Pengurusan sisa
pepejal adalah proses penting yang memerlukan perhatian serius, terutama dengan jumlah
sisa yang besar seperti 2,500 tan sehari yang dihantar ke tapak pelupusan sampah Pulau
Burung. Dengan tapak pelupusan yang dijangka hanya bertahan hingga tahun 2040,
terdapat keperluan mendesak untuk mencari solusi yang lebih berkesan dan lestari.

3. Dengan ini, saya ingin mencadangkan MBPP untuk mengkaji semula kaedah
pelaksanaan pengasingan sisa di punca di bawah seliaan Majlis Bandaraya Pulau Pinang
(MBPP). Program CEPA (Communication, Education & Public Awareness) harus
dititikberatkan melalui beberapa cara seperti logo dan slogan yang harus dirangkumi dalam
semua bahan promosi. Di samping itu, penyediaan infrastruktur yang lengkap dan sesuai
seperti tong kitar semula serta bekerjasama dengan kontraktor yang menyediakan
perkhidmatan kitar semula juga merupakan kaedah yang boleh digunapakai oleh pihak
Maijlis.

4. Tambahan pula, saya juga ingin menarik perhatian MBPP untuk memulakan projek
perintis “Bring Your Trash Home - BYTH” di Linear Garden, Esplanade di mana taman
tersebut akan merupakan taman pertama di dalam Tapak Warisan Dunia UNESCO George
Town tanpa meletakkan tong sampah. Papan tanda peringatan haruslah dipasang untuk
memberi galakan dan ruang masa yang mencukupi kepada orang awam untuk
membiasakan diri dengan implikasi yang baru ini di mana kaedah tersebut telah
dilaksanakan di negara lain seperti Jepun, Taiwan dan sebagainya. Saya turut memohon
perhatian MBPP untuk memasang kamera litar tertutup mudah alih (Portable CCTV) di
taman tersebut bagi tujuan pemantauan serta mengambil tindakan tegas ke atas individu
yang membuang sisa di merata tempat.

5.  Sebagai Majlis Bandaraya yang terletak di dalam Tapak Warisan Dunia UNESCO, kita
mempunyai visi yang ingin menjadikan Pulau Pinang sebagai bandaraya yang harmoni dan
progresif serta memiliki budaya, warisan dan keindahan semula jadi yang unik di peringkat
global. Walaupun cabaran yang dihadapi mungkin besar, kita perlu memulainya dengan
langkah-langkah kecil yang berkesan. Mulai sekarang, saya yakin kita dapat membina
landasan yang kukuh untuk memastikan kelestarian dan keindahan Bandaraya kekal untuk
generasi yang akan datang. “Think Big, Start Small, Act Now!”

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK BENJI ANG MING QUAN
DI MESYUARAT BIASA MAJLIS BILANGAN 03 TAHUN 2024
YANG DIADAKAN PADA 22 MAC 2024

Saya ingin mengucapkan terima kasih kepada Ahli majlis, Encik Benji Ang Ming
Quan di atas pandangan dan pemerhatian yang telah dibangkitkan di dalam ucapan
penangguhan beliau. Justeru, sukacita disampaikan ulasan kepada perkara yang
disentuh oleh beliau seperti berikut:

Cadangan bagi pelaksanaan semula kempen pendidikan Dasar Pengasingan Sisa
Di Punca dijangka dapat menggerakkan beberapa inisiatif baharu ke arah usaha
bagi meningkatkan kecekapan pengurusan sisa pepejal di Pulau Pinang. Antara
program yang sedang dirangka termasuklah kempen pendidikan di peringkat
komuniti dikenali sebagai Communication, Education & Public Awareness (CEPA)
yang berperanan bagi meningkatkan kesedaran awam dan juga penglibatan
masyarakat setempat terhadap aktiviti yang dijalankan termasuklah mereka cipta
logo, slogan dan bahan promosi. Di samping itu, kemudahan infrastruktur yang
lengkap seperti tong kitar semula akan diusahakan dengan kerjasama daripada
pengusaha-pengusaha yang mengendali perkhidmatan kitar semula. Penglibatan
masyarakat awam yang merupakan sebahagian daripada
pihak yang berkepentingan serta badan bukan kerajaan (NGO) dan sektor swasta
amatlah dialu-alukan ke arah merealisasikan hasrat dasar ini.

Projek perintis Bring Your Trash Home (BYTH) di Linear Garden, Esplanade yang
pertama di Tapak Warisan Dunia UNESCO George Town adalah merupakan
peringkat pemulaan yang baik bagi membantu memelihara alam sekitar dengan
lebih efektif. Sekiranya projek ini berjaya, ianya akan menjadi model dan rujukan
untuk dilaksanakan di lain-lain kawasan tumpuan orang ramai. Tidak tertumpu
kepada amalan BYTH sahaja, program pendidikan secara berterusan perlu
dititikberatkan kepada semua lapisan masyarakat agar mampu mencapai matlamat
dan objektif. Antara langkah-langkah pemulaan kepada projek ini adalah melalui
pemasangan papan tanda tertera "Bring Your Trash Home" dan kemudahan tong-
tong sampah yang tidak lagi disediakan di kawasan tersebut.

Di samping itu, kamera litar tertutup mudah alih (Portable CCTV) telah dipasang di
lokasi Tugu Peringatan (Cenotaph) bagi tujuan pengawasan dan pemantauan serta
mengambil tindakan penguatkuasaan dan penyiasatan (data seizure) terhadap
individu yang tidak bertanggungjawab sekiranya mereka didapati dengan sengaja
melakukan kesalahan membuang sampah yang melanggar undang-undang kecil
yang telah diwartakan di kawasan Linear Garden.

Sekian, terima kasih.

(Sr CHEQNG CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH: S April 2024

Ucapan Penangguhan Oleh Ahli majlis Encik Quah Boon Lim
Di Mesyuarat Biasa Maijlis Bilangan 04 Tahun 2024 Pada 26 April 2024

Salam Sejahtera, Salam Malaysia Madani, Salam Penang 2030, Selamat Pagi saya
ucapkan kepada Dato’ Ir. Rajendran A/L P. Anthony, Datuk Bandar MBPP,

Ahli majlis-Ahli Majlis
Majlis Bandaraya Pulau Pinang,

Tuan Sr. Cheong Chee Hong
Setiausaha Bandaraya MBPP,

Ketua-ketua Jabatan,
Rakan-rakan media.

Sebelum saya mula topik pada hari ini, saya ingin mengambil kesempatan ini untuk
mengucapkan tahniah dan syabas kepada Majlis Bandaraya Pulau Pinang (MBPP) dan
seluruh anggota jabatan-jabatan yang telah melaksanakan Program Trap, Neuter, Release
or Rehome (TNR). Program ini amat penting untuk menamatkan pembunuhan anjing jalanan
di Pulau Pinang dan digantikan dengan pengurusan berkesan dan berperikemanusiaan.

Untuk rekod, sejak 1 Mac 2018 hingga 12 April 2024, program TNR telah berjaya
memandulkan sebanyak 6,308 ekor anjing. Dari angka ini sebanyak 660 ekor merupakan
anak anjing dan 218 ekor anjing dewasa telah berjaya di “Rehome”. Program dengan
kerjasama IAPWA telah menunjukkan kesan yang positif saban tahun. Sekali lagi, tahniah
kepada semua pihak yang terlibat.

Beberapa bulan yang lepas kita telah digemparkan dengan 2 kes insiden orang awam digigit
oleh anjing dalam sebulan. Banyak media telah melaporkan isu ini dan menjadi satu topik
yang hangat di media sosial. Ada yang kata ini merupakan anjing liar.

Hasil siasatan secara lanjut mendapati bahawa isu ini tidak seperti yang digambarkan.
Anjing tersebut bukanlah anjing liar tetapi merupakan anjing peliharaan yang mempunyai
pemilik. Disebabkan kecuaian pemilik, anjing tersebut berjaya keluar melalui pintu kediaman
dan menggigit orang awam. Kompaun dan tindakan lanjut telah diambil terhadap pemilik
tersebut.

Isu yang lazim kita terima berkaitan kacau ganggu terhadap komuniti berjiran atau orang
awam adalah berkaitan najis haiwan peliharaan. Saya pasti semua pernah terpijak atau
terkena najis dan ini menjadi masalah kepada kita di atas sikap segelintir pemilik haiwan
peliharaan yang tidak mengamalkan sikap kebersihan dalam memelihara haiwan peliharaan
mereka. Pemilik sepatutnya membawa beg plastik atau alat membuang najis haiwan
bersama ketika mengunjungi taman-taman atau tempat awam. Ini adalah perkara asas yang
sepatutnya para pemilik haiwan tahu. Tapi masih ramai yang tidak melaksanakannya.

Isu yang seterusnya adalah berkaitan cara pengendalian haiwan peliharaan itu sendiri.
Banyak aduan yang telah diterima daripada orang awam berkaitan haiwan peliharaan ini
dibiar tidak bertali di tempat awam. Tindakan tidak memasang tali pada haiwan peliharaan
juga akan menyebabkan haiwan tersebut menyerang sesiapa sahaja sekiranya mereka
terasa terancam. Oleh itu, para pemilik haiwan sepatutnya memasang tali pengawasan
sekiranya ingin membawa keluar ke tempat-tempat awam.

Isu-isu yang saya sebutkan tadi merupakan isu yang setiap hari kita dengar dan aduan yang
diterima. Namun saya berpendapat, sudah tiba masanya kita perlu ada alternatif lain selain



dari kompaun yang boleh dikenakan melalui Akta dan Undang-undang Kecil yang
dikuatkuasakan oleh MBPP termasuklah Undang-Undang Kecil Taman MBPP 1993 yang
mempunyai peruntukan mengenai larangan kemasukan haiwan ke dalam taman.

Kita perlu mempunyai satu garis panduan berkaitan haiwan peliharaan ini. Di dalam garis
panduan ini haruslah lengkap dengan cara pengendalian, pengurusan najis, perkara-
perkara larangan semasa berada di tempat awam, kompaun dan sebagainya.

Saya juga ingin mencadangkan kerjasama antara premis-premis haiwan peliharan di Pulau
Pinang dan Majlis Bandaraya Pulau Pinang untuk hanya membenarkan pembelian haiwan
peliharaan kepada pemilik yang telah mendapat lesen dari MBPP terlebih dahulu. Dalam erti
kata lain, 'No License No Pet'. Pemilik yang ingin membeli haiwan peliharaan (anjing) harus
terlebih dahulu mendapatkan lesen haiwan peliharaan. Saya juga ingin mencadangkan agar
kursus dengan modul penjagaan dan kaedah-kaedah tatatertib seorang pemilik haiwan
peliharaan dilaksanakan dalam permohonan lesen tersebut. Konsep yang sama seperti
permohonan lesen pengendalian makanan.

Antara modul yang mungkin dimasukkan adalah kaedah pengendalian haiwan-haiwan
peliharaan di kawasan awam, terutama bagi pembersihan sisa buangan haiwan tersebut,
hal ehwal berkaitan undang-undang dari segi kesalahan kompaun dan kadar kompaun serta
yang paling penting adalah suntikan-suntikan perubatan yang seharusnya diambil oleh
haiwan peliharaan tersebut dari semasa ke semasa.

Selain itu, saya percaya dari segi mental haiwan peliharaan juga harus dijaga. Mereka harus
diberi ruang dan tempat yang sesuai untuk mereka beriadah. Maka saya ingin
mencadangkan agar MBPP boleh menyediakan sebahagian kecil ruang di taman-taman
yang difikirkan sesuai sebagai kawasan riadah haiwan peliharaan atau dikenali sebagai “Pet
Friendly Park’.

Akhir kata, matlamat saya adalah untuk memastikan Pulau Pinang mempunyai kejiranan
yang selamat, bersih dan kehidupan yang selesa.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK QUAH BOON LIM
DI MESYUARAT BIASA MAJLIS BILANGAN 04 TAHUN 2024
YANG DIADAKAN PADA 26 APRIL 2024

Saya ingin mengucapkan terima kasih kepada Ahli majlis, Encik Quah Boon Lim di
atas pandangan dan pemerhatian yang telah dibangkitkan di dalam ucapan
penangguhan beliau. Justeru, sukacita disampaikan ulasan kepada perkara yang
disentuh oleh beliau seperti berikut:

Berdasarkan Undang-Undang Kecil Mengkompaun Kesalahan-Kesalahan (MBPP)
2019, kadar kompaun maksima bagi kesalahan-kesalahan di bawah Undang-
Undang Kecil tersebut telahpun dipinda daripada RM250 kepada RM500. Kegagalan
menjelaskan kompaun boleh menyebabkan tindakan pendakwaan dikenakan ke
atas pesalah-pesalah seperti mana yang diperuntukan di bawah UUK 17 — “sesiapa
yang bertindak menyalahi mana-mana peruntukan Undang -undang kecil ini adalah
bersalah atas suatu kesalahan dan boleh, apabila disabitkan, dikenakan denda tidak
lebih daripada dua ribu ringgit atau penjara selama tempoh tidak lebih daripada satu
tahun atau dengan kedua-duanya sekali dan di dalam kes di mana sesuatu
kesalahan itu diteruskan, satu jumlah sebanyak tidak lebih daripada dua ratus ringgit
bagi setiap hari kesalahan itu diteruskan selepas sabit kesalahan.”

Sepanjang tahun 2023, MBPP telah menganjurkan sebanyak lima (5) Kempen
Kesedaran Haiwan Kesayangan dan Pelesenan Anjing yang melibatkan orang
awam. Bagi meneruskan usaha ini, MBPP telah merancang untuk melaksanakan
sebanyak sebelas (11) kempen kesedaran pada tahun ini. Objektif pelaksanaan
kempen ini adalah untuk memperkasakan kepentingan tanggungjawab pemilikan
haiwan kesayangan (responsible pet ownership) di kalangan orang awam serta
mempromosi kepentingan lesen anjing MBPP. Penganjuran Kempen Kesedaran
Haiwan Kesayangan dan Pelesenan Anjing ini penting bagi mendidik orang awam
khususnya kepada pemilik haiwan kesayangan agar mereka dapat memungut sisa
buangan haiwan peliharaan mereka yang dihasilkan di luar rumah dan
melupuskannya dengan cara yang betul dan rapi.

Di samping itu, MBPP sedang dalam usaha bagi melaksanakan taklimat berkaitan
penjagaan dan kaedah-kaedah pemilikan haiwan peliharaan kepada orang ramai
melalui klip video yang akan dikongsi di semua platform media sosial rasmi MBPP.
Sehubungan itu, perbincangan bersama syarikat production telah dilaksanakan bagi
tujuan tersebut dan tarikh jangkaan bagi penyediaan video hebahan adalah pada
30.8.2024.

Sekian, terima kasih.

(SrC NG CHEE HONG)
SETIAYSAHA BANDARAYA
MAJLIS BANDARAYA PULAU PINANG

BERTARIKH : % Mei 2024

Ucapan Penangguhan Oleh Ahli majlis Cik Koay Gaik Kee
Di Mesyuarat Biasa Maijlis Bilangan 05 Tahun 2024 Pada 30 Mei 2024

Yang Berbahagia Dato' Ir. Rajendran a/l P. Anthony
Datuk Bandar,

Rakan-rakan Ahli majlis,

Tuan Sr. Cheong Chee Hong
Setiausaha Bandaraya,

Ketua Jabatan yang saya kasihi,

Rakan-rakan Media,

Tuan-tuan dan puan-puan sekalian.

Selamat Pagi, Salam Sejahtera, Salam Malaysia Madani dan Salam Penang2030.

Seperti yang kita sedia maklum, Malaysia cukup bertuah kerana terletak berhampiran
garisan Khatulistiwa yang membuat iklim menerima suhu yang hampir seragam, iaitu panas
dan lembap.

Namun demikian, perubahan iklim kini telah mulai menyebabkan bencana alam seperti
kejadian pokok tumbang, banijir, ribut taufan, gemba bumi, ombak besar dan tanah runtuh
berlaku. Ada juga kejadian-kejadian bencana lain yang diisytiharkan dan ditetapkan oleh

Kerajaan.

Mengikut Arahan MKN 20, pengurusan bencana hendaklah dikendalikan berasaskan
3 peringkat pengurusan iaitu:

i) Jawatankuasa Pengurusan Bencana Pusat (JPBP)
i) Jawatankuasa Pengurusan Bencana Negeri (JPBN)
iii) Jawatankuasa Pengurusan Bencana Daerah (JPBD)

Kita amat bertuah kerana Majlis Bandaraya Pulau Pinang yang amat prihatin terhadap
kesejahteraan dan keselamatan komuniti telah menubuhkan satu jawatankuasa dalam
Pelan Pengurusan Bencana Peringkat MBPP bagi memastikan kelancaran tindakan
pengurusan bencana secara keseluruhan yang dikendalikan oleh Majlis. Pelan ini juga
bertujuan memastikan tindakan bantuan awalan terhadap aduan kecemasan adalah antara
30 minit hingga 60 minit bergantung kepada keadaan lalu lintas ke tempat kejadian.

Jawatankuasa Pengurusan Bencana Majlis Bandaraya Pulau Pinang adalah terdiri

daripada:-
Pengerusi : YBhg Datuk Bandar
Timbalan Pengerusi : Setiausaha Bandaraya
Ahli-ahli : Pengarah Khidmat Pengurusan
: Pengarah Kejuruteraan
Pengarah Perkhidmatan Perbandaran
Pengarah Pengurusan Korporat dan Komuniti
Pengarah Penguatkuasaan
: Pengarah Landskap
Sekretariat : Ketua Bahagian Keselamatan

Pelan Pengurusan Bencana Majlis menggariskan beberapa mekanisme penting termasuk:

i)
i)

ii)

iv)

Pencegahan dan peredaan (Mitigation)
Kesiapsiagaan (Preparedness)

Tindak Balas Bencana (Responses)
Pemulihan (Recovery)

Dengan kerjasama daripada semua jabatan dalam Majlis, langkah-langkah pencegahan dan
peredaan serta kesiapsiagaan dijalankan sepanjang masa. Pemulihan pula dijalankan pada
peringkat terakhir.

Dari segi mekanisme tindak balas bencana, Skuad Khas Majlis Bandaraya Pulau Pinang
sebagai agensi tindakan bertanggungjawab seperti berikut:

S)

Mengeluarkan strategi, arahan, pelan tindakan semasa menjalankan operasi
bencana.

Memastikan tindakan bantuan awalan terhadap aduan kecemasan dan bencana
dapat dilaksanakan dengan segera.

Memastikan pegawai dan anggota yang bertugas melaksanakan operasi bantuan
kecemasan dan bencana mengikuti keselamatan yang telah digariskan dalam
melaksanakan tugas-tugas yang melibatkan bencana alam.

Penyelarasan bantuan awalan bersama jabatan dalaman, agensi keselamatan dan
Penyelarasan Bencana Daerah selaras dengan Arahan MKN 20 (Majlis Keselamatan
Negara)

Menghapus dan membersihkan halangan di atas jalan, parit dan longkang akibat
bencana.

Datuk Bandar dan hadirin sekalian,

Kejadian pokok tumbang yang berlaku pada 11 Mei 2024 di Jalan Macalister menjadi satu
'‘alarm' yang mengingati pihak Majlis betapa pentingnya Jawatankuasa Pengurusan
Bencana ini perlu diaktifkan semula dalam mengendalikan sebarang bencana berskala kecil
atau berskala besar.

Jika jawatankuasa beroperasi sepenuhnya, saya percaya operasi menguruskan bencana
pokok tumbang itu dapat diselesaikan dalam tempoh masa yang lebih singkat bagi
membuka jalan semula untuk kegunaan orang awam.

Saya ambil kesempatan ini mencadangkan pihak Majlis mengadakan lebih kursus dan
memperbanyakkan latihan simulasi bencana supaya meningkatkan keyakinan
Jawatankuasa Pengurusan Bencana dalam mengendalikan bencana dengan cepat dan
tepat.

Bersama-sama kita mengharungi segala cabaran ini.

Sekian, terima kasih.

